
ALİ MƏCLİSİN İCLASI 

25 sentyabr 2026-cı il. Saat 15. 

 

Naxçıvan Muxtar Respublikası Ali Məclisi sədrinin 

birinci müavini Bəxtiyar Məmmədov sədrlik edir. 

 

Sədrlik edən. Hörmətli deputatlar! 

Hörmətli qonaqlar və media nümayəndələri, hamınızı salamlayıram! 

Bu gün Naxçıvan Muxtar Respublikası Ali Məclisinin növbədənkənar yeddinci 
sessiyasının iclası keçirilir. 

Naxçıvan Muxtar Respublikası Ali Məclisinin bugünkü iclasında 40 deputat iştirak edir. 

Qeydiyyat    (saat 15.04 dəq.) 

    İştirak edir       40 

    Yetərsay       31 

İclas öz işinə başlamağa səlahiyyətlidir. 

Beləliklə, yeddinci çağırış Naxçıvan Muxtar Respublikası Ali Məclisinin növbədənkənar 
yeddinci sessiyasını açıq elan edirəm. 

(Azərbaycan Respublikasının Dövlət Himni səslənir.) 

Sədrlik edən. Hörmətli deputatlar! 

Bugünkü iclasın gündəliyinə 2 məsələ daxil edilmişdir. Xahiş edirəm, gündəliyə münasibət 
bildirəsiniz. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 15.07 dəq.) 
   Lehinə        40 
   Əleyhinə           0 
   Bitərəf           0 
   Səs vermədi           0 
   İştirak edir         40 

Nəticə: Qəbul edildi    

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri.  

Hörmətli Bəxtiyar müəllim! 

Səsvermədə iştirak edən 40 deputat gündəliyin lehinə səs vermiş, əleyhinə və bitərəf olan 
yoxdur. 

Sədrlik edən. Çox sağ olun! 

Gündəlik qəbul olundu. 

Gündəlikdə duran birinci məsələ Elxan Tarqulu oğlu Nəcəfovun Naxçıvan Muxtar 
Respublikasının təhsil naziri vəzifəsindən azad edilməsidir. 

Elxan Tarqulu oğlu Nəcəfovun Naxçıvan Muxtar Respublikasının təhsil naziri vəzifəsindən 
azad edilməsi barədə Naxçıvan Muxtar Respublikası Baş nazirinin təqdimatı Ali Məclisə daxil 
olmuşdur. 

Təqdimatı nəzərinizə çatdırıram. 

Naxçıvan Muxtar Respublikasının Baş naziri 

Hörmətli Bəxtiyar müəllim, 

Azərbaycan Respublikası Prezidentinin 2022-ci il 22 dekabr tarixli 1917 nömrəli Fərmanı 
və həmin Fərmanla təsdiq edilmiş “Naxçıvan Muxtar Respublikasında Azərbaycan Respublikası 
Prezidentinin səlahiyyətli nümayəndəliyi haqqında Əsasnamə”nin 3.1.1-ci yarımbəndindən irəli 
gələn səlahiyyətlərə uyğun olaraq, Naxçıvan Muxtar Respublikasında Azərbaycan Respublikası 
Prezidentinin səlahiyyətli nümayəndəliyinin 2026-cı il 24 sentyabr tarixli məktubu ilə Nəcəfov 
Elxan Tarqulu oğlunun Naxçıvan Muxtar Respublikasının təhsil naziri vəzifəsindən azad edilməsi 
barədə təklif Naxçıvan Muxtar Respublikasının Nazirlər Kabinetinə daxil olmuşdur. 

Naxçıvan Muxtar Respublikası Konstitusiyasının 36-cı maddəsinin II hissəsinə uyğun 
olaraq, Nəcəfov Elxan Tarqulu oğlunun Naxçıvan Muxtar Respublikasının təhsil naziri 
vəzifəsindən azad edilməsi təklif olunur. 

Hörmətlə, Cabbar Musayev 

Təqdimatla bağlı sualı olan varmı? 

Yoxdur. 

Hörmətli deputatlar! 

Naxçıvan Muxtar Respublikası Nazirlər Kabinetinin tərkibi Naxçıvan Muxtar 
Respublikasının Konstitusiyasının 25-ci maddəsinin I hissəsinin 5-ci bəndinə, 36-cı maddəsinin 
II hissəsinə və Naxçıvan Muxtar Respublikası Ali Məclisinin Daxili Nizamnaməsinin 54-cü 
maddəsinə uyğun olaraq Ali Məclis tərəfindən təsdiq edilir. 

Elxan Tarqulu oğlu Nəcəfovun Naxçıvan Muxtar Respublikasının təhsil naziri vəzifəsindən 
azad edilməsi ilə əlaqədar Naxçıvan Muxtar Respublikası Ali Məclisinin qərar layihəsi 
hazırlanmışdır. 

Qərar layihəsini diqqətinizə çatdırıram. 

“E.T.Nəcəfovun Naxçıvan Muxtar Respublikasının təhsil naziri vəzifəsindən azad edilməsi 
haqqında” Naxçıvan Muxtar Respublikası Ali Məclisinin Qərarı. 

Naxçıvan Muxtar Respublikasının Konstitusiyasının 25-ci maddəsinin I hissəsinin 5-ci 
bəndini və Naxçıvan Muxtar Respublikası Ali Məclisinin Daxili Nizamnaməsinin 54-cü maddəsini 
rəhbər tutaraq Naxçıvan Muxtar Respublikası Ali Məclisi qərara alır: 

Elxan Tarqulu oğlu Nəcəfov Naxçıvan Muxtar Respublikasının təhsil naziri vəzifəsindən 
azad edilsin. 

Deputatlardan kim qərarın qəbul olunmasına tərəfdardırsa, xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 15.10 dəq.) 

   Lehinə        40 

   Əleyhinə           0 

   Bitərəf           0 

   Səs vermədi           0 

   İştirak edir         40 
Nəticə: Qəbul edildi     

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri.  

Hörmətli Bəxtiyar müəllim!  

Səsvermədə iştirak edən 40 deputat “E.T.Nəcəfovun Naxçıvan Muxtar Respublikasının 
təhsil naziri vəzifəsindən azad edilməsi haqqında” Naxçıvan Muxtar Respublikası Ali Məclisinin 
Qərarının lehinə səs vermiş, əleyhinə və bitərəf olan yoxdur. 

Sədrlik edən. Çox sağ olun! 

Beləliklə, qərar qəbul edildi. 

Gündəlikdə duran ikinci məsələ Ovni Mehbalı oğlu Muradovun Naxçıvan Muxtar 
Respublikasının təhsil naziri vəzifəsinə təsdiq edilməsidir. 

Naxçıvan Muxtar Respublikasının Konstitusiyasının 32-ci maddəsinin I hissəsinin 4-cü 
bəndi ilə Naxçıvan Muxtar Respublikası Ali Məclisinin sədri Naxçıvan Muxtar Respublikasının 
Baş nazirinin təklifinə əsasən Naxçıvan Muxtar Respublikasının Nazirlər Kabinetinə üzvlüyə 
namizədləri Naxçıvan Muxtar Respublikası Ali Məclisinə təqdim edir. 

Naxçıvan Muxtar Respublikasının təhsil naziri vəzifəsinə namizəd barədə Naxçıvan 
Muxtar Respublikası Baş nazirinin təqdimatı Ali Məclisə daxil olmuşdur. 

Eyni nömrəli təqdimata əsasən Naxçıvan Muxtar Respublikasının təhsil naziri vəzifəsinə 
Ovni Mehbalı oğlu Muradovun təsdiq edilməsi təklif olunur. 

İndi isə istərdim ki, Ovni Muradov barədə məlumatı diqqətinizə çatdırım. 

Ovni müəllim 5 avqust 1983-cü ildə Naxçıvan Muxtar Respublikasının Babək rayonunun 
Nehrəm kəndində anadan olmuşdur. Babək rayonunun 2 nömrəli tam orta məktəbində təhsil 
almış, 2004-cü ildə Naxçıvan Dövlət Universitetində tarix ixtisası üzrə ali təhsilini başa 
vurmuşdur. 

2002-ci ildə əmək fəaliyyətinə Babək rayonunun 2 nömrəli tam orta məktəbində müəllim 
vəzifəsinə təyin olunaraq başlamış, 2014-cü ildən həmin məktəbdə direktor vəzifəsində 
çalışmışdır. 2016-2018-ci illərdə Babək Rayon Təhsil Şöbəsinin müdiri vəzifəsində çalışıb. 2018-
ci ildən 2023-cü ilədək Naxçıvan Muxtar Respublikasının təhsil nazirinin müavini vəzifəsində 
çalışmış, 2023-cü ildə qısa müddət ərzində Naxçıvan Muxtar Respublikası təhsil nazirinin 
vəzifələrini müvəqqəti icra etmişdir. 

2024-cü ildən Babək Rayon İcra Hakimiyyətinin başçısı vəzifəsində çalışmışdır. 

Təqdim olunan namizədə deputatlardan sualı olan varmı? 

Yoxdur. 

Hörmətli deputatlar! 

Ovni Mehbalı oğlu Muradovun Naxçıvan Muxtar Respublikasının təhsil naziri vəzifəsinə 
təsdiq edilməsi ilə əlaqədar Naxçıvan Muxtar Respublikası Ali Məclisinin qərar layihəsi 
hazırlanmışdır. 

Qərar layihəsini diqqətinizə çatdırıram. 

“O.M.Muradovun Naxçıvan Muxtar Respublikasının təhsil naziri vəzifəsinə təsdiq edilməsi 
haqqında” Naxçıvan Muxtar Respublikası Ali Məclisinin Qərarı. 

Naxçıvan Muxtar Respublikasının Konstitusiyasının 25-ci maddəsinin I hissəsinin 5-ci 
bəndini və Naxçıvan Muxtar Respublikasının Daxili Nizamnaməsinin 54-cü maddəsini rəhbər 
tutaraq Naxçıvan Muxtar Respublikası Ali Məclisi qərara alır. 

Ovni Mehbalı oğlu Muradov Naxçıvan Muxtar Respublikasının təhsil naziri vəzifəsinə 
təsdiq edilsin. 

Deputatlardan kim qərarın qəbul olunmasına tərəfdardırsa, xahiş edirəm səs versin. 

Hesablayıcı komissiyadan xahiş olunur, səsləri hesablayıb məlumat versin. 

Səsvermənin nəticələri  (saat 15.15 dəq.) 
   Lehinə        40 
   Əleyhinə           0 
   Bitərəf           0 
   Səs vermədi           0 
   İştirak edir         40 

Nəticə: Qəbul edildi     

Sədrlik edən. Buyurun, Bəhruz müəllim! 

B.Məmmədov, Ali Məclisin Hesablayıcı komissiyasının sədri.  

Hörmətli Bəxtiyar müəllim! 

Səsvermədə iştirak edən 40 deputat “O.M.Muradovun Naxçıvan Muxtar Respublikasının 
təhsil naziri vəzifəsinə təsdiq edilməsi haqqında” Naxçıvan Muxtar Respublikası Ali Məclisinin 
Qərarının lehinə səs vermiş, əleyhinə və bitərəf olan yoxdur. 

Sədrlik edən. Sağ olun, Bəhruz müəllim! 

Beləliklə, qərar qəbul edildi. 

Beləliklə, Ovni Mehbalı oğlu Muradov Naxçıvan Muxtar Respublikasının təhsil naziri 
vəzifəsinə təsdiq edildi. 

İndi isə çıxış etmək üçün söz Naxçıvan Muxtar Respublikasının təhsil naziri Ovni 
Muradova verilir. 

O.Muradov, Naxçıvan Muxtar Respublikasının təhsil naziri. 

Hörmətli Bəxtiyar müəllim, hörmətli Arzu müəllim, hörmətli deputatlar! 

Cənab Prezidentin bizə göstərdiyi yüksək etimada görə şəxsən öz adımdan cənab 
Prezidentə dərin minnətdarlığımı bildirirəm. Əmək fəaliyyətimin müxtəlif dövrlərində cənab 
Prezident tərəfindən mənə etimad göstərilib və mən də çalışmışam ki, göstərilən bu yüksək 
etimadı doğruldum.  

Xüsusilə qeyd etmək istəyirəm ki, əmək fəaliyyətimin böyük bir hissəsi təhsil sahəsi ilə 
bağlı olub. Müəllim kimi fəaliyyətə başladığım ilk gündən etibarən müxtəlif vəzifələrdə, o 
cümlədən nazir müavini və nazir vəzifələrinin icrasına qədər bu sahədə çalışmışam. Fəaliyyətim 
dövründə gələcəyin vətəndaşlarının formalaşdırılmasına əlimdən gələn dəstəyi göstərməyə 
çalışmışam.  

Təbii ki, fəaliyyətimdə əsas istiqamətlərdən biri Ümummilli Lider Heydər Əliyevin “Təhsil 
millətin gələcəyidir” fikri olub, çünki təhsil elə bir sahədir ki, yalnız kadrların deyil, eyni zamanda 
gələcəyimizin, gələcək cəmiyyətimizin formalaşmasına böyük təsir göstərir. Təhsilin əsas 
məqsədlərindən biri də “Təhsil haqqında” Azərbaycan Respublikasının Qanununda nəzərdə 
tutulduğu kimi, vətəndaş yetişdirmək, vətəndaş formalaşdırmaqdır. Bunun bariz nümunəsini 
məhz 2020-ci il sentyabrın 27-də başlayan Vətən müharibəsində gördük. Azərbaycan təhsilinin 
yetişdirdiyi gənclər, cənab Prezident İlham Əliyevin də vurğuladığı kimi, Azərbaycan tarixini və 
gələcəyini dəyişdilər, ölkəmizi suveren ərazi və suveren bir dövlətə çevirilməsinə öz töhfələrini 
verdilər. Burada Azərbaycan xalqının, o cümlədən Azərbaycan təhsilinin böyük rolu olmuşdur. 
Azərbaycan təhsilinin yetişdirdiyi gənclər və formalaşdırdığı insanlar dövlətimizin ərazi 

bütövlüyünün və suverenliyinin bərpası istiqamətində üzərlərinə düşən vəzifəni layiqincə yerinə 
yetirmişlər. 

Onu da qeyd etmək istəyirəm ki, burada əyləşən deputatların, digər vəzifəli şəxslərin, 
jurnalistlərin və bütövlükdə Azərbaycan cəmiyyətinin hər bir nümayəndəsinin təhsillə müəyyən 
əlaqəsi var. Hər birimizin övladları və yaxınları ali, orta ixtisas, ümumi təhsil, məktəbəqədər, 
məktəbdənkənar və peşə təhsili müəssisələrində təhsil alır, özlərini formalaşdırırlar. 

Bəzən sosial şəbəkələrdə təhsillə bağlı müxtəlif fikirlər formalaşır, lakin nəzərə almalıyıq 
ki, təhsil cəmiyyətin formalaşmasında yalnız təhsil işçilərinin deyil, eyni zamanda təhsilin digər 
əsas iştirakçısı olan valideynlərin də mühüm rol oynadığı bir sahədir. Məktəb-valideyn vəhdəti 
şagirdin düzgün tərbiyə alması və keyfiyyətli təhsil əldə etməsində böyük göstəricilərdən biridir. 

Hesab edirəm ki, burada təmsil olunan deputatların bu vəhdətin daha da 
möhkəmləndirilməsi istiqamətində geniş imkanları vardır. Seçicilərlə görüşlərdə, müxtəlif ictimai 
tədbirlərdə valideynlərin və digər təhsil iştirakçılarının bu istiqamətdə maarifləndirilməsi mühüm 
əhəmiyyət daşıyır. Bəzən adi bir təhsil məsələsi - şagird və ya müəllimlə bağlı hər hansı 
məsələnin sosial şəbəkələrdə ciddi rezonans doğuracaq şəkildə müzakirəyə çıxarıldığının şahidi 
oluruq. Bu zaman müəllimin və təhsilin nüfuzuna uyğun olmayan fikir və ifadələr də işlədilir. Təbii 
ki, biz çalışmalıyıq ki, cəmiyyətdə təhsilin və müəllimin nüfuzu daha da yüksəlsin. 

Əlbəttə, təhsilin müxtəlif sahələrində çalışanların, eləcə də təhsil alanların arasında 
müəyyən qüsurların olması mümkündür. Lakin müşahidə olunan nöqsanların bütövlükdə təhsil 
sferasına şamil edilməsi düzgün yanaşma deyil.  

Hesab edirəm ki, ölkəmizdə əsas strateji siyasət istiqamətlərindən biri də təhsil siyasətidir 
və bu istiqamətə cənab Prezident hər zaman xüsusi diqqətlə yanaşmışdır. Xüsusilə Naxçıvan 
Muxtar Respublikasında, müəssisənin formasından asılı olmayaraq, bütün təhsil müəssisələrinin 
müasir tədris şəraiti ilə təmin edilməsi və yaradılması cənab Prezidentin Naxçıvan Muxtar 
Respublikasına göstərdiyi böyük diqqət və qayğının bariz nümunəsidir. 

İlk növbədə, müasir tədris şəraiti olmalıdır. Bunun ardınca isə müasir tədris mühitinin 
formalaşdırılması prosesi həyata keçirilməlidir. Təbii ki, bu, böyük məsuliyyətdir və bu 
məsuliyyəti müəyyən qədər dərk edirəm. 

Hər kəsin həyatının, demək olar ki, 5-6 yaşından sonrakı dövrünün böyük bir hissəsi 
təhsillə bağlı olur. Xüsusilə mənim həyatımın böyük bir hissəsi təhsil sahəsi ilə əlaqədar olub. 
Şagird, tələbə, sonrakı mərhələdə pedaqoji fəaliyyət göstərmiş, təhsil idarəçiliyində də təmsil 
olunmuşam. Buna görə də təhsilin müxtəlif pillələrində mövcud olan prosesləri və çətinlikləri 
bilirəm. Çalışmalıyıq ki, dövlət tərəfindən bizə yaradılan bu yüksək şəraitdən səmərəli istifadə 
edərək mövcud problemlərin və çətinliklərin aradan qaldırılması istiqamətində fəaliyyətimizi 
quraq. 

Mən hesab edirəm ki, cənab Prezidentin mənə göstərdiyi bu yüksək etimadı və diqqəti öz 
fəaliyyətimdə, işimdə doğrultmağa çalışacağam. Eyni zamanda, burada namizədliyim lehinə səs 
verən hər bir deputata təşəkkürümü bildirirəm. 

Sağ olun! 

Sədrlik edən. Sağ olun! 

Hörmətli Ovni müəllimi Naxçıvan Muxtar Respublikasının təhsil naziri vəzifəsinə təyin 

olunması münasibətilə səmimi-qəlbdən təbrik edirəm. Bu təyinat sizin uzun illər göstərdiyiniz 

uğurlu fəaliyyətə olan etimadın nəticəsidir. İnanırıq ki, bundan sonra da muxtar respublikada 

təhsilin inkişafı üçün öz bacarığınızı, əməyinizi və təcrübənizi əsirgəməyəcəksiniz.  

Sizi bir daha təbrik edir, gələcək işlərinizdə uğurlar arzulayıram. 

Hörmətli deputatlar! 

Naxçıvan Muxtar Respublikası Konstitusiyasının 18-ci maddəsinin 3-cü hissəsinə əsasən 

Naxçıvan Muxtar Respublikası Ali Məclisinin növbədənkənar sessiyasının gündəliyindəki 

məsələlərə baxıldıqdan sonra növbədənkənar sessiyanın işi bitir. 

Beləliklə, Naxçıvan Muxtar Respublikası Ali Məclisinin növbədənkənar yeddinci 

sessiyasını bağlı elan edirəm. 

Sağ olun! 

(Azərbaycan Respublikasının Dövlət Himni səslənir.) 


